
URDHËR 

 

Nr. 415, Datë 09.12.2014 

 

PËR 

 

KRITERET E SEKRETIMIT TW MOSTRAVE PËRFAQËSUESE DHE PAJISJES ME 

CERTIFIKATE CILËSIE GJATE FURNIZIMIT NGA SHOQERITE E TREGTIMIT 

ME SHUMICË TË NAFTËS BRUTO DHE NËNPRODUKTEVE TË SAJ 

 

Në mbështetje të pikës 4 të nenit 102 të Kushtetutës, pikës 9, të nenit 14 të ligjit nr.8450, datë 

24.02.1999, “Për përpunimin, transportimin dhe tregtimin e naftës, gazit dhe nënprodukteve të 

tyre”, të ndryshuar,  

 

URDHËROJ: 

 

I. Sekretimi i mostrave përfaqësuese gjatë furnizimit nga shoqëritë e tregtimit me 

shumicë me naftë bruto dhe nënproduktet e saj. 

 

1.  Shoqëritë e tregtimit me shumicë të naftës bruto dhe nënproduktet e saj, në rastin e 

furnizimit me këto produkte nëpërmjet autoboteve në pronësi ose përdorim të tyre, detyrohen që 

për çdo furnizim të pajisin me mostër përfaqësuese të sekretuar të gjithë kategorinë e klientëve të 

përcaktuar në pikën 7, të nenit 14, të ligjit 8450, date 24.02.1999, “Për përpunimin, transportimin 

dhe tregtimin e naftës, gazit dhe nënprodukteve të tyre”, të ndryshuar. 

Nëse transporti dhe dorëzimi i naftës bruto dhe nënprodukteve të saj realizohet nga kompanitë e 

transportit, këtë detyrim e ka transportuesi.  

 

2. Kjo mostër, me një sasi prej një (1) litër, merret gjatë shkarkimit në depozitat e blerësit nga 

tubi i shkarkimit të autobotit, me  kushtin që mostra përfaqësuese të merret pasi të jenë shkarkuar 

njëzet (20) litrat e para. Mostra vendoset në një enë sipas standardeve përkatëse për secilin 

produkt me kapacitet të ngjashëm, e cila mbyllet dhe sekretohet me vulë.  

Në çdo mostër, vendoset një tabelë e nënshkruar nga transportuesi që dorëzon produktin dhe 

personi i autorizuar i blerësit që ka marrë këtë produkt. Në tabelën e mostrës përfaqësuese të 

sekretuar duhet të jenë  të dhënat e mëposhtme:  

a) Lloji i produktit,  

b) Sasia e produktit për të cilën është marrë mostra e sekretuar, në përputhje me faturën e blerjes,  

c) Emri i shoqërisë së tregtimit me shumicë, që kryen furnizimin me produkt, 

ç) Emri i subjektit që ka blerë produktin,  

ç) Emri i personit të autorizuar të blerësit,  

d) Emri i shoqërisë që zotëron autobotin, 

e) Të dhëna mbi targën e autobotit që transporton produktin dhe emrin e shoferit,  

f) Numri i faturës së shitjes së naftës bruto dhe nënprodukteve të saj, në rast se është lëshuar një 

e tillë, përndryshe numrin e faturës së shoqërimit të produktit, 

g) Data e marrjes së mostrave,  

h) Numri i vulës së sekretimit, 

 



3.  Personi i autorizuar i blerësit duhet të marrë mostrën dhe ta mbajë deri në përfundimin e 

sasisë së produktit, nga e cila është marrë kjo mostër, por jo më pak se për një periudhë tre 

mujore.  

 

4.  Në faturën e shitjes ose faturën e shoqërimit duhet të shkruhen numrat e vulave të dorëzuara 

që kanë shërbyer për sekretimin e mostrave të marra nga autoboti.  

Me nënshkrimin nga të dy palët të faturës së shitjes apo faturës se shoqërimit, certifikohet 

procesi i dorëzimit të mostrës përfaqësuese të sekretuar.  

 

5. Në rast se nga kontrolli i Inspektoriatit Shteteror Pergjegjes (ISHP) ndaj kategorisë së 

klientëve të përcaktuar në pikën 7, të nenit 14, të ligjit 8450, date 24.02.1999, “Për përpunimin, 

transportimin dhe tregtimin e naftës, gazit dhe nënprodukteve të tyre”, të ndryshuar, rezulton se 

mostra e marrë nga kontrolli periodik apo rastësor nuk është brenda standardit, atëherë ISHP 

analizon gjithashtu edhe mostrën e dhënë nga shoqëria e tregtimit me shumicë, që ka kryer këtë 

furnizim, duke zbatuar procedurat ligjore në fuqi. 

 

II. Pajisja me Certifikatën e Cilësisë  

 

 1. Shoqëritë e tregtimit me shumicë të naftës bruto dhe nënprodukteve të saj, në rastin e 

furnizimit me naftë bruto dhe nënprodukte të saj, detyrohen që për çdo furnizim të pajisin me 

certifikatë cilësie të gjithë kategorinë e klientëve të përcaktuar në piken 7 të nenit 14 të ligjit 

8450, datë 24.02.1999 “Për përpunimin, transportimin dhe tregtimin e naftës, gazit dhe 

nënprodukteve të tyre”, te ndryshuar. 

 

Për zbatimin e këtij Urdhri ngarkohet Inspektorati Shtetëror Përgjegjës dhe shoqëritë e tregtimit 

me shumicë. 

 

Ky Urdhër hyn në fuqi menjëherë. 

